
Corpas eta Alba kontseilariak Oiozeko hondakin arkeologikoak ikustera joan dira
Kultura eta Turismo arloko arduraduna, gero, Oibarren, Santa Crizen eta Zaren egindako lanak ikustera joan da
2009ko uztailak 17, ostirala.  Gaur goizean, Kultura eta Turismo kontseilaria, Juan Ramon Corpas Mauleon, eta Herri Lan, Garraio eta Komunikazio kontseilaria, Laura Alba Cuadrado, Oiozen (Urraulbeitin) aurkitu zituzten erromatar garaiko hondakin arkeologikoak bisitatzera joan dira eta orain arte egindako lanak zertan diren ikusi dute. Aurkikuntza arkeologikoa egin zuten, hain zuzen, Pirinioen azpiko Iruña-Jaka-Huesca autobiako obrak egiten ari zirela.

Gero, Kultura eta Turismo kontseilaria Oibarreko obrak, Eslabako Santa Criz aztarnategi arkeologikoa eta Zareko irin errota ikustera joan da.

Kultura eta Turismo departamentuak 1.124.332 euro inbertitu ditu 2004tik 2008ra; eragindako inbertsioa 1.858.932 eurokoa izan da, laguntza txikietan eta toki erakundeen turismo inbertsio handietan gauzatua. Zenbateko horren parte bat Oibarreko eta Arradako obretan inbertitu dute. Halaber, Lergako landa etxean 128.907 euro jarri dituzte (inbertsioa, guztira, 214.846 eurokoa izan da).

Kultura eta Turismo departamentuak baimena eman zien Olcairum SL eta Arian enpresei Pirinioen azpiko autobia eraikitzeko obretan aurkitutako hondakin arkeologikoen segimendua egiteko. Aurkikuntza egin zuten, hain zuzen, autobiaren zerbitzugunea jartzeko sasiak garbitzen ari zirela. Aztarnategian daude dolia bat, zenbait dolare, putzu bat (ustez) eta zehaztu gabeko egitura batzuk, azaleratuta; elementu horiek guztiak erromatar garaikoak dira. Eremuan seinaleak jarri zituzten eta ikusi zuten zonako obren segimendua egitea ezinbestekoa zela, batik bat sasiak garbitzeko garaian. 


Aztarnategia autobiaren trazan dago eta leku horretan mendia ebakitzea eta lubaki bat jartzea da asmoa. Zehazki, Tabarreko mendian dago, Urraulbeitin. Esku-hartzea uztailaren 14an bukatu zuten; orain, azkeneko irudiak hartzea bakarrik falta da. Materiala Arkeologia Biltegian jasotzen joan dira. 


Hondakinak baserri erromatar batenak dira; baserri horretan ardoa eta olioa egiten zituzten. Baserria Kristo ondoko I. mendean eraiki zuten eta IV. mendera arte egon zen zutik. Alde horretatik, aurkitu dituzten txanponen arabera, lekuaren goren aldia Kristo ondoko III. mendea izan zen. Aztarnategiko oinarrizko egiturak dira, batetik, 23 x 23 metroko espazio bat; espazio horretan eraikin multzo bat dago eta honako elementu hauek bereizten dira: 12 gela, angeluzuzenak eta lau angelukoak; bi dolare; hiru ontzi; lauza zolak; eta bi kanalizazio. Eta bestetik, espazio horretatik kanpo eta barreiatuta, putzu bat, dolare bat, dolia bat, labe bat (ustez) eta eraitsitako zenbait eraikin. 

 
Aztarnategi erromatarra bisitatu ondoren, Corpas kontseilaria Oibarrera joan da, turismo ostatuko eta Txosneteko artegiko obrak ikustera.

Turismo ostatua Oibarko Udalak sustatu du, Nafarroako Gobernuaren laguntzarekin.  Ostaturako onartutako aurrekontua 783.917 eurokoa da eta Nafarroako Gobernuak 476.266 euro jarri ditu, bi urtean. Eraikina eginda zegoen. Bost solairu eta 641,97 metro koadroko azalera eraiki erabilgarria dauzka. Ostatuak izango ditu harrera gunea, erabilera anitzeko aretoa, zazpi logela, zazpi bainugela, kontsigna, bi jantoki, komuna eta lehorketa.

Txosneteko artegia birgaitzen ari dira, Oibarreko kultur ondarearen adierazgarrietako bat baita. Artegia ardiak biltzeko eraikin bat da; kanpoan korrale bat eta artzainarentzako babesleku txiki bat daude. Zehazki, estalkia konpontzen, egitura moldatzen eta barrualdea txukuntzen ari dira: garbitzen, arotzeria lanak egiten eta kanpoaldeko eskortako itxitura berreraikitzen. Eraikinak 201,56 metro koadroko azalera eraikia dauka eta atxikitako korraleak 177,56 metro koadro hartzen ditu. Estalita, guztira, 215 metro koadro daude.

Oibarreko udalerrian herri lur asko dituzte, bazkarako; lur horiek ardiak bazkatzeko erabili dituzte, tradizioz. Ardiak artegi pribatuetan eta udalaren jabetzako artegietan biltzen zituzten. Artegi horien arkitektura berezia zen: gailurra eusteko egitura ez zuten harrizko pilare eta egurrezko habedun atariekin egiten, baizik harrizko hainbat arkurekin arindutako erdiko horma batekin. Artegiek ez zeuzkaten egurrezko teilatu hegalak, harlauzak baizik. Artegi horietako asko eraitsi egin dira edo birmoldatu egin dituzte. Horregatik, kultur ondarea zaintzea erabaki dute.

Onartutako aurrekontua 77.695,17 eurokoa da. Zenbateko horretatik, Nafarroako Gobernuak 46.617,102 euro jarri ditu azken bi urteetan.
Santa Criz eta Zare

Eslabako Santa Crizen XX. mende hasieran hasi ziren lan egiten; 2006an esku-hartze fase berri bati ekin zioten. Ordudanik, azken hiru urteetan, jarduera programa bat finkatu dute aztarnategian: uretan bi eta lau hilabete arteko indusketa lanak egin dituzte, laborategian azterlanak egin dituzte eta materiala gestionatu dute. Horren harian, 2007an Gida Plana ezarri zuten eta ordudanik egin dituzten eta egiten ari diren kanpainetan Plan horretan ezarritako ildo nagusiak jarraitu dituzte. Esku-hartzeak Kultura eta Turismo departamentuak (100.000 euro jarri ditu), Nafarroako Enplegu Zerbitzuak eta Eslabako Udalak finantzatu ditu. 2007tik 2009ra induskatutako eremua izugarri handitu da. Oraingo ikerketa proiektuaren helburu nagusia da civitas delakoaren auzitegi espazioko hirigintza argitzea, zehazki, hirigune publikoaren hegoaldeko hegalean dagoen eraikin handia. Berreskuratutako materiala antolatu, garbitu, siglatu eta inbentariatu egin dute; horrez gain, geroko ikerketa lanetarako datuak aztertu eta erregistratu dituzte. Gainera, 2009an planimetria ugari egin dituzte, lekuan bertan; planoetan agertzen dira esku-hartzeak egindako espazioak, aurkitutako egiturak eta eraikinen eta bestelako elementuen hondakinak. Halaber, aurkitu dituzten hondakin materialekin era askotako azterketak egin dituzte eta pieza arkeologiko ugari garbitu eta txukundu dituzte.

Azkenik, kontseilaria Zareko irin errotara bertaratu da. Izan ere, errota birgaitzen ari dira, hedapen publikorako eta garapen turistikorako gune bihurtzeko. Zareko errota Nafarroako Mendiak Dinamizatzeko Planaren barruan dago eta Nafarroako Gobernuak 32.825 euro jarri ditu errota birgaitzeko; inbertsio osoa 103.763 eurokoa da. Eraikin multzoa errota erdi-industrializatu bat da. Errota birgaitzeko lanak hauek dira, besteak beste: makina zaharrak berreskuratzea eta konpontzea; ingurua moldatzea, bizilagunak, turistak, bisitariak eta Getadarreko ostatuko erabiltzaileak libre sar daitezen; errota hezkuntza proiektu bikoitz bihurtzea, erakusteko urak energia baliabide gisa garrantzi handia daukala eta, gainera, landa eremuari eusten diola; eta, azkenik, baliabide didaktiko hori eskualdearen lan ildoan sartzea.
(






( Oharra: navarra.es web guneko albisteen atalean prentsa-ohar honi buruzko argazki bat dago.

